
	1․ Կոռուպցիայի կանխարգելման հանձնաժողով
	04․08․2023թ․

	
	01/1800-2023

	Ի պատասխան 2023 թվականի օգոստոսի 1-ի Կոռուպցիայի կանխարգելման հանձնաժողով (այսուհետ՝ Հանձնաժողով) հասցեագրած Ձեր՝ № 35028-2023 գրության՝ տեղեկացնում ենք, որ ««Հանրային ծառայության մասին» օրենքում լրացում կատարելու մասին», ««Գործունեության իրականացման ծանուցման մասին» օրենքում լրացում կատարելու մասին» և ««Պետական տուրքի մասին» օրենքում լրացումներ կատարելու մասին» օրենքների նախագծերի (այսուհետ՝ Նախագծեր) առնչությամբ Հանձնաժողովը դիտողություններ և առաջարկություններ չունի:
Միաժամանակ ցանկանում ենք վերահաստատել Հանձնաժողովի դիրքորոշումն առ այն, որ Նախագծերով առաջարկվող փոփոխությունները բովանդակային առումով չեն վերացնում հավատարմագրային կառավարման Ինստիտուտի անկատարությունները և ամբողջությամբ չեն անդրադառնում հարցերի շրջանակին, որոնք քննարկվել են Արդարադատության նախարարության հետ:
	Ընդունվել է

Ընդգծենք, որ Կոռուպցիայի կանխարգելման հանձնաժողովի կողմից բարձրացված խնդիրների լուծումը նախատեսված է  Կառավարության 2023 թվականի հոկտեմբերի 26-ի թիվ 1871-Լ Հայաստանի Հանրապետության հակակոռուպցիոն ռազմավարությունը և դրանից բխող 2023-2026 թվականների գործողությունների ծրագիրը հաստատելու մասին ՀՀ կառավարության որոշման (այսուհետ Ռազմավարություն) հավելված 2-ով: Համապատասխանաբար, առաջարկվող փոփոխությունների իրականացումը նախատեսվում է կատարել հետագայում՝ Ռազմավարությամբ նախատեսված ժամկետներում: Մասնավորապես, Ռազմավարության N 2 հավելվածի 1.21-ին գործողությամբ («Զարգացնել անհամատեղելիության պահանջների բացահայտման և վերահսկողության գործիքները») նախատեսված է, որ 2024 թվականի 2-րդ կիսամյակին իրականացվելու են հետևյալ գործողությունները՝ «(…)2. Ուսումնասիրվել է հանրային պաշտոն զբաղեցնող անձանց և հանրային ծառայողների կողմից գույքի հավատարմագրային կառավարման հանձնելու վերաբերյալ միջազգային փորձը՝ ներպետական կարիքների հաշվառմամբ (հնարավոր տարբերակներ՝ ներկա կառուցակարգերի բարելավում կամ նոր կառուցակարգերի ներդրման դիտարկում) 3․Ուսումնասիրության արդյունքում ներկա կառուցակարգի պահպանման դեպքում օրենսդրությամբ սահմանել հանրային պաշտոն զբաղեցնող անձանց և հանրային ծառայողների կողմից գույքի հավատարմագրային կառավարման հանձնելու պայմանագրերի գրանցման և հաշվառման ռեեստր և վարման կարգ:»:
Այսպիսով պարզ է դառնում, որ Ռազմավարությամբ 2024 թվականի 2-րդ կեսի համար արդեն իսկ սահմանվել են գործողություններ, որոնք ենթադրում են հավատարմագրային կառավարման Ինստիտուտի կատարելագործում հանրային պաշտոն զբաղեցնող անձանց և հանրային ծառայողների համար: Իսկ գործող իրավակարգավորումների պայմաններում սույն Փաթեթով առաջարկվող իրավակարգավորումները առավել նախընտրելի են:

	2․ Կենտրոնական բանկ
	11․09․2023թ․

	
	15.1-07/705-23

	Հայտնում ենք Ձեզ, որ «Հանրային ծառայության մասին» օրենքում լրացում կատարելու մասին», Գործունեության իրականացման ծանուցման մասին օրենքում լրացում կատարելու մասին և ««Պետական տուրքի մասին» օրենքում լրացումներ կատարելու մասին» օրենքների նախագծերի առնչությամբ Հայաստանի Հանրապետության կենտրոնական բանկն առաջարկություններ և դիտարկումներ չունի։
	

	3․ Էկոնոմիկայի նախարարությւոն
	28․08․2023թ․

	
	01/15191-2023

	Ի պատասխան Ձեր՝ 2023 թվականի օգոստոսի 1-ի թիվ //35028-2023 գրության՝ քննության առնելով ««Հանրային ծառայության մասին» օրենքում լրացում կատարելու մասին», ««Գործունեության իրականացման ծանուցման մասին» օրենքում լրացում կատարելու մասին» և ««Պետական տուրքի մասին» օրենքում լրացումներ կատարելու մասին» օրենքների նախագծերը՝ հայտնում ենք հետևյալը․
Ներկայացված կարգավորումներով, ի թիվս այլնի, առաջարկվում է լրացուցիչ պատասխանատվությամբ ընկերությունների բաժնեմասի հավատարմագրային կառավարումը ևս դարձնել ծանուցվող գործունեության տեսակ՝ «Գործունեության իրականացման ծանուցման մասին» օրենքում իրականացնելով համապատասխան փոփոխություններ։
Այս առնչությամբ ցանկանում ենք հայտնել, որ Հայաստանի Հանրապետությունում իրականացվող տնտեսական բարեփոխումների շրջանակում Էկոնոմիկայի նախարարությունը ներկայումս վարում է տնտեսական գործունեության ազատականացման քաղաքականություն, որը հետապնդում է ծանուցվող գործունեության տեսակները կրճատելու և տնտեսավարողների համար առավել բարենպաստ միջավայր ձևավորելու նպատակ։
Հիմք ընդունելով վերոգրյալը՝ հայտնում ենք, որ ներկայացված կարգավորումների հիմքում դրված մոտեցումները և տրամաբանությունը, որով լրացուցիչ պատասխանատվությամբ ընկերությունների բաժնեմասի հավատարմագրային կառավարումը նախատեսվում է դարձնել ծանուցվող գործունեության տեսակ, առերևույթ հակասում է Էկոնոմիկայի նախարարության վերոհիշյալ քաղաքականության սկզբունքներին, որպիսի պայմաններում նախագծերով ներկայացված հիշատակված դրույթի ընդունումը գտնում ենք ոչ նպատակահարմար։
	Չի ընդունվել

ՀՀ գործող իրավակարգավորումների, մասնավորապես Հանրային ծառայության մասին օրենքի և «Գործունեության իրականացման ծանուցման մասին» օրենքի կարգավորումների պայմաններում հստակ սահմանված չէ, թե այն դեպքում, երբ լրացուցիչ պատասխանատվությամբ ընկերությունում բաժնեմաս ունեցող, ինչպես նաև բաժնետիրական ընկերությունում բաժնետոմսեր ունեցող հանրային պաշտոն զբաղեցնող անձը կամ հանրային ծառայողը պաշտոն զբաղեցնելուց հետո որ մարմնին և ինչ ընթացակարգով է հանձնելու հավատարմագրային կառավարման: Նման իրավիճակում իրավակարգավորման հասցեատերերի համար կարող է հստակ չլինել, թե որ դեպքում է իրենց կողմից առևտրային կազմակերպությունում բաժնեմասը ենթակա հանձնման հավատարագրային կառավարման և որ դեպքում է այդ հավատարմագրային կառավարումը ենթակա ծանուցման։ 
Միևնույն ժամանակ, նույնաբնույթ այլ իրավիճակում, երբ հավատարմագրային կառավարման է հանձնվում սահմանափակ պատասխանատվությամբ ընկերությունում բաժնեմասը, արդեն իսկ առկա են իրավակարգավորումներ «Գործունեության իրականացման ծանուցման մասին» օրենքով, ուստիև Փաթեթով առաջարկվող կարգավորումները, որոնցով հստակեցվում է լրացուցիչ պատասխանատվությամբ ընկերությունում բաժնեմասի և բաժնետիրական ընկերությունում բաժնետոմսի հավատարմագրային կառավարման հանձնելու անհրաժեշտությունը, ինչպես նաև՝ այդ գործունեության ծանուցվող լինելու հանգամանքը առավել նպատակահարմար են:

	4․ Պետական եկամուտների կոմիտե
	17․08․2023թ․

	
	01/3-4/50347-2023

	Հայաստանի Հանրապետության պետական եկամուտների կոմիտեն քննարկել է «Հանրային ծառայության մասին» օրենքում լրացում կատարելու մասին», «Գործունեության իրականացման ծանուցման մասին» օրենքում լրացում կատարելու մասին» և «Պետական տուրքի մասին» օրենքում լրացումներ կատարելու մասին» օրենքների նախագծերը, որոնց վերաբերյալ հայտնում ենք հետևյալը:
«Հանրային ծառայության մասին» օրենքում լրացում կատարելու մասին» ՀՀ օրենքի նախագծի վերաբերյալ.
1. Նախագծի 1-ին հոդվածով նախատեսվում է «Հանրային ծառայության մասին» ՀՀ օրենքի 31-րդ հոդվածի 11-րդ մասում լրացնել նոր նախադասություններ:
Մասնավորապես` վերոնշյալ հոդվածով լրացվող 2-րդ նախադասությամբ նախատեսվում է սահմանել, որ «հավատարմագրային կառավարիչ կարող են լինել օրենքով սահմանված կարգով որպես ծանուցման ենթակա գործունեություն իրականացնող հաշվառված անհատ ձեռնարկատերերը և առևտրային կազմակերպությունները»:
«Նորմատիվ իրավական ակտերի մասին» ՀՀ օրենքի 16-րդ հոդվածի 1-ին մասի 1-ին կետի համաձայն՝ նորմատիվ իրավական ակտում նորմի կիրառման համար թվարկված բոլոր պայմանների առկայությունը պարտադիր է, եթե իրավական ակտում նշված նորմի կիրառումը պայմանավորված է միայն «և» կամ «ու» շաղկապով բաժանված պայմաններով:
Նույն հոդվածի 3-րդ մասի 1-ին կետի համաձայն՝ նորմատիվ իրավական ակտում նորմի կիրառման համար թվարկված բոլոր պայմաններից բավական է միայն մեկի կամ թվարկված պայմաններից առնվազն մեկի առկայությունը, եթե իրավական ակտում նշված նորմի կիրառումը պայմանավորված է «կամ» շաղկապով բաժանված պայմաններով:
Հաշվի առնելով վերոգրյալը` առաջարկում ենք «անհատ ձեռնարկատերերը և առևտրային կազմակերպությունները» բառերը փոխարինել «անհատ ձեռնարկատերերը կամ առևտրային կազմակերպությունները» բառերով:
	Ընդունվել է

Նախագծում կատարվել են համապատասխան փոփոխություններ:

	2. Նախագծի 1-ին հոդվածով «Հանրային ծառայության մասին» ՀՀ օրենքի 31-րդ հոդվածի 11-րդ մասում լրացվող 3-րդ նախադասության համաձայն՝ բաժնետիրական ընկերությունների բաժնետոմսերի կառավարումը իրականացվում է «Արժեթղթերի շուկայի մասին» օրենքի իմաստով ներդրումային ծառայություններ մատուցող անձանց կողմից։
Հաշվի առնելով, որ վերոնշյալ կանոնակարգումը վերաբերում է հանրային պաշտոն զբաղեցնող անձի և հանրային ծառայողի` բաժնետիրական ընկերություններում ունեցած բաժնետոմսերի կառավարմանը, ուստի հստակությունն ու որոշակիությունն ապահովելու նպատակով առաջարկում ենք նախագծի 1-ին հոդվածով «Հանրային ծառայության մասին» ՀՀ օրենքի 31-րդ հոդվածի 11-րդ մասում լրացվող 3-րդ նախադասության մեջ կատարել համապատասխան լրացում: 
	Ընդունվել է
Նախագծում կատարվել են համապատասխան փոփոխություններ:

	3. Նախագծի «Հիմնավորումներ» բաժնի «Ընթացիկ իրավիճակը և խնդիրները» ենթաբաժնի նախավերջին պարբերությունով սահմանվում է, որ վերոնշյալ օրենքի 31-րդ հոդված 11-րդ մասի կիրարկման ժամանակ տարընկալումից խուսափելու համար կատարված փոփոխությամբ հստակ սահմանել սահմանափակ և լրացուցիչ պատասխանատվությամբ ընկերությունների, ինչպես նաև բաժնետիրական ընկերությունների դեպքում որ մարմիններն են հանդիսանում լիազորված պետական կառավարման մարմիններ: Սակայն, նախագծի ներկայացված տարբերակով չի սահմանվում «լիազորված պետական կառավարման մարմիններ» հասկացությունը: Միաժամանակ, նախագծով չի սահմանվում նաև «Սահմանափակ պատասխանատվությամբ ընկերությունների բաժնեմասերի հավատարմագրային կառավարում» գործունեությամբ զբաղվելու դեպքում ծանուցման ներկայացման գործընթացը, մասնավորապես, սահմանված չէ թե ծանուցումը ո՞ր լիազոր մարմնին է ներկայացվում: Լիազոր մարմինների սահմանված չլինելու հանգամանքը գործնականում անհնար է դարձնում տվյալ գործունեության իրականացման ծանուցման գործընթացը: 
«Գործունեության իրականացման ծանուցման մասին» օրենքում լրացում կատարելու մասին» և «Պետական տուրքի մասին» օրենքում լրացումներ կատարելու մասին» օրենքների նախագծերի վերաբերյալ առաջարկություններ չկան:
	Ընդունվել է
Բարձրացված խնդիրը լուծվել է Կառավարության 2023 թվականի դեկտեմբերի 14-ի «Հայաստանի Հանրապետության կառավարության 2019 թվականի օգոստոսի 29-ի N 1109-Ա որոշման մեջ փոփոխություն կատարելու մասին» N 2181-Ա որոշման շրջանակներում։

	5․ Ֆինանսների նախարարություն
	11․08․2023թ․

	
	01/11-4/15883-2023

	ՀՀ ֆինանսների նախարարությունն ուսումնասիրել է ««Հանրային ծառայության մասին» օրենքում լրացում կատարելու մասին», ««Գործունեության իրականացման ծանուցման մասին» օրենքում լրացում կատարելու մասին» և ««Պետական տուրքի մասին» օրենքում լրացումներ կատարելու մասին» օրենքների նախագծերը և հայտնում է, որ դիտողություններ և առաջարկություններ չունի։
	

	6․ Հայաստանի կենտրոնական դեպոզիտարիա
	10․08․2023թ․

	
	/2981-2023

	Հայտնում ենք, որ ««Հանրային ծառայության մասին» օրենքում լրացում կատարելու մասին», ««Գործունեության իրականացման ծանուցման մասին» օրենքում լրացում կատարելու մասին» և ««Պետական տուրքի մասին» օրենքում լրացումներ կատարելու մասին» օրենքների նախագծերի վերաբերյալ  «ՀԱՅԱՍՏԱՆԻ ԿԵՆՏՐՈՆԱԿԱՆ ԴԵՊՈԶԻՏԱՐԻԱ» բաց բաժնետիրական ընկերությունը դիտարկումներ չունի:
	

	7․ Հայաստանի Հանրապետության վարչապետի աշխատակազմի քաղաքացիական ծառայության գրասենյակ
	11․12․2023թ․

	
	02/09.10/42701-2023

	«Հանրային ծառայության մասին» օրենքում լրացում կատարելու մասին», Գործունեության իրականացման ծանուցման մասին օրենքում լրացում կատարելու մասին և «Պետական տուրքի մասին» օրենքում լրացումներ կատարելու մասին» օրենքների նախագծերով (այսուհետ՝ Նախագծեր) առաջարկվող կարգավորումները, դիտարկելով գործող օրենսդրական կարգավորումների, ինչպես նաև Նախագծերին կից ներկայացված հիմնավորման հետ համակարգային կապի մեջ, Նախագծերի վերաբերյալ հայտնում ենք հետևյալը՝
 «Գործունեության իրականացման ծանուցման մասին» օրենքի  1-ին հոդվածի 1-ին մասի համաձայն՝ սույն օրենքը կարգավորում է ծանուցման ենթակա գործունեության տեսակները և ծանուցման ենթակա գործունեության իրականացման հետ կապված հարաբերությունները: Նույն օրենքի 22-րդ հոդվածի 1-ին մասի համաձայն՝ գործունեությունը համարվում է ծանուցման ենթակա, եթե այն ընդգրկված է սույն հոդվածի աղյուսակում: Վերոնշյալ իրավական կարգավորումների բովանդակային մեկնաբանությունից պարզ է դառնում, որ եթե գործունեության այս կամ այն տեսակը ընդգրկված է հիշյալ օրենքի 22-րդ հոդվածի 2-րդ մասով նախատեսված աղյուսակում, ապա անկախ այն հանգամանքից, թե ինչ իրավական կարգավիճակ ունեցող սուբյեկտ է այդ ծանուցման ենթակա գործունեությանն առնչվող իրավահարաբերության մասնակիցը, տվյալ գործունեությունը ենթակա է իրականացման «Գործունեության իրականացման ծանուցման մասին» օրենքին համապատասխան։ 
Այս համատեքստում անդրադառնալով «Հանրային ծառայության մասին» օրենքում լրացում կատարելու մասին» օրենքի նախագծով առաջարկվող կարգավորմանը, որի համաձայն՝ սահմանափակ կամ լրացուցիչ պատասխանատվությամբ ընկերության կանոնադրական կապիտալում հանրային պաշտոն զբաղեցնող անձի և հանրային ծառայողի ունեցած բաժնեմասի հավատարմագրային կառավարումը ծանուցման ենթակա գործունեություն է: Սույն դեպքում հավատարմագրային կառավարիչ կարող են լինել օրենքով սահմանված կարգով որպես ծանուցման ենթակա գործունեություն իրականացնող հաշվառված անհատ ձեռնարկատերերը կամ առևտրային կազմակերպությունները, հարկ է նշել, որ «Գործունեության իրականացման ծանուցման մասին» օրենքի 22-րդ հոդվածի 2-րդ մասի ծանուցման ենթակա գործունեության տեսակների աղյուսակում  նախատեսված գործունեության տեսակը, անկախ «Հանրային ծառայության մասին» կամ այլ օրենքով նախատեսված լինելու հանգամանքի, ենթակա է կարգավորման «Գործունեության իրականացման ծանուցման մասին» օրենքով սահմանված կարգով, հետևաբար անկախ այն հանգամանքից, թե սահմանափակ կամ լրացուցիչ պատասխանատվությամբ ընկերության կանոնադրական կապիտալում ունեցած բաժնեմասը պատկանում է հանրային պաշտոն, թե հանրային ծառայության պաշտոն զբաղեցնող անձին, այն հավատարմագրային կառավարման հանձնելու դեպքում գործում են «Գործունեության իրականացման ծանուցման մասին» օրենքի կարգավորումները։ Տվյալ դեպքում հարկ է նկատել, որ հիշյալ օրենքով հանրային պաշտոն կամ հանրային ծառայության պաշտոն զբաղեցնող անձանց բաժնեմասերի հավատարմագրային կառավարման՝ որպես ծանուցման ենթակա գործունեության տեսակի մասով որևէ բացառություն նախատեսված չէ։
Հաշվի առնելով վերոգրյալը, ինչպես նաև իրավական նորմերի անհիմն կրկնությունից խուսափելու նպատակով՝ գտնում ենք, որ «Հանրային ծառայության մասին» օրենքում լրացում կատարելու մասին» օրենքի նախագծի քննարկվող կարգավորման և Նախագծի 2-րդ հոդվածի 2-րդ մասի անհրաժեշտությունը բացակայում է։
	Մասամբ է ընդունվել
Վարչապետի աշխատակազմի քաղաքացիական ծառայության գրասենյակի կողմից ներկայացված դիտարկումների և լրացուցիչ քննարկումների հիման վրա Նախագիծը լրամշակվել է։ 

	2․ «Հանրային ծառայության մասին» օրենքում լրացում կատարելու մասին» օրենքի նախագծի 1-ին հոդվածով նախատեսվում է «Հանրային ծառայության մասին» օրենքի 31-րդ հոդվածի 11-րդ մասը լրացնել նոր նախադասությամբ, որի համաձայն՝ սահմանափակ կամ լրացուցիչ պատասխանատվությամբ ընկերության կանոնադրական կապիտալում հանրային պաշտոն զբաղեցնող անձի և հանրային ծառայողի ունեցած բաժնեմասի հավատարմագրային կառավարումը ծանուցման ենթակա գործունեություն է:
Վերոնշյալի կապակցությամբ հարկ է նկատել, որ տվյալ դեպքում պարզ չէ, թե որն է «Հանրային ծառայության մասին» օրենքում այսպիսի լրացում նախատեսելու նպատակը, քանի որ այս կարգավորումը վերաբերում է սահմանափակ կամ լրացուցիչ պատասխանատվությամբ ընկերությունների բաժնեմասերի հավատարմագրային կառավարումը՝ որպես ծանուցման ենթական գործունեության տեսակ հանդիսանալու փաստին, որի հետ կապված իրավահարաբերությունները կարգավորվում են «Գործունեության իրականացման ծանուցման մասին» օրենքով, և տվյալ դեպքում անկախ սահմանափակ կամ լրացուցիչ պատասխանատվությամբ ընկերության կանոնադրական կապիտալում համապատասխան բաժնեմասը հանրային պաշտոն կամ հանրային ծառայության պաշտոն զբաղեցնող անձին պատկանելու հանգամանքից՝ հավատարմագրային կառավարիչը սահմանափակ կամ լրացուցիչ պատասխանատվությամբ ընկերության համապատասխան բաժնեմասի հավատարմագրային կառավարման՝ որպես ծանուցման ենթակա գործունեության տեսակի մասին պետք է «Գործունեության իրականացման ծանուցման մասին» օրենքով սահմանված կարգով տեղեկացնի լիազոր մարմնին:
Հաշվի առնելով վերոգրյալը՝ կարծում ենք, որ նշված նախադասության կարգավորումը դուրս է «Հանրային ծառայության մասին» օրենքի կարգավորման առարկայի շրջանակներից:
	Մասամբ է ընդունվել
Վարչապետի աշխատակազմի կադրերի և անձնակազմի կառավարման վարչության կողմից ներկայացված դիտարկումների և լրացուցիչ քննարկումների հիման վրա Նախագիծը լրամշակվել է։ 

